
Mamatqosimov Jahongir Abirqulovich 

О‘zbekiston davlat san’at va madaniyat instituti dotsenti, 
Pedagogika fanlari bо‘yicha falsafa doktori (PhD) 

 
BО‘LAJAK REJISSORLARNING KASBIY KOMPETENSIYALARINI TAKOMILLASHTIRISHDA 

TRENING MASHQLARINING AMALIY AHAMIYATI 
 

Annotatsiya. Mazkur maqolada bо‘lajak rejissorlarning kasbiy kompetensiyalarini takomillashtirishda 
trening mashqlaridan foydalanish amaliy ahamiyati yoritilgan bо‘lib, maqolada bо‘lajak rejissorlar trening 
mashqlarining mazmuni uni о‘tkazilish mazmuni yoritilgan. Bо‘lajak rejissorlarni xotira, diqqat va tasavvurga oid 
trening mashqlari orqali kasbiy kompetensiyalarini takomillashtirish usullari berilgan. 

Kirish. Rejissura ijodiy jarayon bо‘lib, uning bosh lokomotivi bu – rejissordir. Rejissor 

jamoa mehnatini badiiy mutonosiblikda umumlashtirgan holda tomoshabinga xavola etadi. 

Tomoshabin har qanday ijod mahsulini ijobiy qabul qilish uchun, rejissor kuchli tafakkur sohibi 

bо‘lish bilan birgalikda о‘z kasbining mohir ijodkori, jamiyatning ilg‘or kishisi, jamoaning 

jonkuyari, eng muhimi rejissorlik kasbiy kompetensiyalarini qunt bilan о‘zlashtirgan va 

amaliyotga mustaqil tatbiq eta oladigan shaxsdir.  

Rejissorlik inson ongi, tafakkuri va ma’naviyati bilan bog‘liq soha bo‘lib, o‘z o‘rnida 

mas’uliyatli va mashaqqatli kasbdir. XXI-asr rejissori nafaqat o‘z sohasining kuchli bilimdoni, 

balki, barcha sohalarning bilimdoni bo‘lmog‘i lozim. Rejissorlik qobiliyati eng avvalo ona 

qornida shakllanib, so‘ngra oila, mahalla va ta’lim muassasalarida rivojlanadi [6; 99-b].   

Mavzuga oid adabiyotlar tahlili. Karl Gacheman o‘zining “Rejissor” degan kitobida 

rejissor ishga muhabbat bilan qarashdan tashqari, axloqiy va amaliy bilimlarni o‘zida 

mujassamlashtirishi, pok axloqli va yuksak didli, dramaturgiya sohasiga oid nazariy bilimlar 

bilan qurollangan bo‘lishi hamda teatrning serqirra ko‘makchi vositalarini yaxshi bilishi shart 

deb ta’kidlaydi. Shuningdek, u avvalo, shoir bo‘lmog‘i darkor, unda bezakchi rassomning bir 

ulushi, xususan ranglarni his etish va kenglikni idrok qilishdek noyob fazilatlar bo‘lishi, musiqa 

va kishi ovozining eng nozik jihatlarini ilg‘ab olish darajasidagi ziyrakligi, davr ruhini yaxshi his 

etish, inson psixologiyasini, ruhiyatini chuqur anglash, aktyor va uning ijodidan to‘laqonli 

xabardor bo‘lish kerakligi qayd etadi [7; 95-b]. 

Yuqoridagi fikrlarni mantiqiy davom ettirgan holda, shuni qayd etish lozimki rejissorning 

kasbiy kompetensiyalarini takomillashtirishda avvalo kadrlar tayyorlash jarayoniga jiddiy 

e’tibor qaratish lozim. Kadrlarni tayyorlashda sohaning ibtidosi sanalmish trening mashqlari 

muhim amaliy ahamiyatga ega.  

Bо‘lajak rejissorlarning kasbiy kompetensiyalarini takomillashtirishda trening 

mashqlarining amaliy ahamiyati yuzasidan B.Sayfullayev [7], F.Ahmedov [1], J.Mahmudov [3], 

H.Mahmudova [4], R.Usmonov [9], B.Xolmirzayev [10], M.Umarov, T.Yuldashev [8], M.Yusupova 

[11], F.Egamberdiyev [2], J.Mamatqosimov [7] kabi tadqiqotchilarning teatr ta’limi amaliyotiga 

joriy etilgan о‘quv metodik adabiyotlarida bо‘lajak rejissorlar uchun mazkur ijodiy 

uslublarning ahamiyati va mohiyati, shuningdek rejissura nazariyasi va amaliyotiga oid 

ma’lumotlar yoritilgan.  

“Trening” tushunchasi (ingliz tilidan “tarbiyalash”, “o‘rgatish”) inson ongi va tanasini 

muntazam mashqlar va ortib boruvchi talablar oraqali takomillashtirish deb ta’riflanadi. Bu 

mashqlar har bir bо‘lajak rejissor va aktyor uchun birinchi darajada muhimligi sohaviy qonun 

aylangan bо‘lib, mutaxassislikning birinchi talabi. 

Tahlil va natijalar. Tabiatda mo‘jiza o‘z-o‘zidan ro‘y bermaydi. Uning ortida tinimsiz, 

mashaqqatli mehnat yotibdi. Rejissorning har qanday rejasi, o‘ylagan maqsadi mashqsiz 

to‘satdan amalga oshmaydi. Spektakldagi har bir topilma, aktyorning qiyofa yaratishidagi xatti-

harakati izlanishlar natijasida yuzaga keladi. Mashhur rejissor Georgiy Tovstanogov “Teatr 

iqtidorni tarbiyalaydi, buloqning ko‘zini ochganday mashqlar evaziga unga imkoniyatlar 

yaratadi” – deb ta’kidlagan bо‘lsa, mashhur teatr rejissori Anatoliy Efros “Mashq – mening 

muhabbatim” deydi. Darhaqiqat mashq tufayligina rejissor ham, aktyor ham idrok qiladi, 

asarning mag‘zini, yechimini topadi. Ko‘pincha teatrda mashq paytida ijodiy muhit hukm 

suradi, hech kim halal bermaydi, pashsha uchgani bilinadi. Bu ijodiy jarayon [5; 99-b].  

Trening mashqlari maxsus ijodiy ustaxonalarda о‘tkazilishi lozim bо‘lib, bunda barcha 

talabalar mutaxassislik libosida bо‘lishi talab etiladi. O‘qituvchi dars jarayonida talabalarga 

umumiy yoki yakka tartibda ularning individual xususiyatini hisobga olib turli mashqlar berishi 

mumkin. Masalan, talabaning tasavvurini rivojlantirish uchun bir talabani sahnaga chiqarib, 

faraz shaklida: uning keng dalada ketayotganligi, oldidan to‘satdan baland tik jarlik chiqib 

qolganini vazifa qilib berishi va talabaning o‘sha sharoitda o‘zini qanday tutishi kerakligi 

bo‘yicha mashqlar o‘tkazishi, yoki sahnaga chizilgan to‘g‘ri chiziqni osmondagi dor sifatida 

faraz qilib, undan yurib o‘tishni, ariqdan sakrashni va shu kabi mashqlarni berib, talabalarning 

tasavvurini boyitishi mumkin.  

Talabalarga umumiy guruh uchun ham mashqlar berilishi mumkin. Masalan, guruhni 

ikkiga bo‘lib, ular bilan arqon tortish mashqini o‘tkazish mumkin. Bu mashqni arqonsiz bajarish 

talab etiladi. Chunki talabalar, o‘z oldida turgan sahnaviy hamrohini sezishi, buyumni his qilishi, 

raqib guruh munosabatini ko‘rishi kerak bo‘ladi. Bu mashqlar K.S.Stanislavskiy tomonidan 

ta’kidlangan ko‘rish, sezish, eshitish, hid bilish, ta’m bilish kabi sezgi a’zolarini jonlantiradi.  

Talabalarda beshta sezgi a’zolari orqali esida qolgan taassurotlarini sahnada qayta 

uyg‘ota bilishning zarurligi shundan iboratki, aktyor doimo sahnada yasamali predmetlar bilan 

aloqada bo‘lishi tabiiy. Spektakl davomida uning har bir predmetga o‘z munosabatini bildirishi, 

bir nimalarni ichishi va yeyishi kerak bo‘ladi. Unga esa haqiqiy ichimlik ichish o‘rniga sahnaviy 

yasama ichimlik yoki yeyish kabilar taklif etiladi.  

Mana shunday sahnaviy sharoitda, hayotiy harakat qilib, uni tomoshabinga ishonarli qilib 

yetkaza bilish uchun, bо‘lajak rejissor yoki aktyor o‘zining beshta sezgi a’zolarini, sahna 

talabiga javoban harakat qilishga tayyorlashi kerak. Mana shu qobiliyatning shakllanish yo‘llari 

treningi mobaynida o‘rgatiladi.  

Masalan, beshta sezgi a’zolarini jonlantirish uchun quyidagi mashqlarni bajarish mumkin:  

1. Ko‘rish a’zolari bo‘yicha esda qolgan taassurotlarni esga keltirish mashqlari: ma’lum 

muddat oldin televizor orqali yoki Hayvonot bog‘iga borganda bahaybat filni ko‘rgani, filning 

yurish-turishini esga keltirish va uni ijro etib ko‘rsatish; bog‘ va undagi uchib yurgan 

kapalaklarni esga keltirish va o‘sha taassurotni ijro etib ko‘rsata bilish; qish oylari, qorda, 

sovuqda, shamolda qolgan kishining holatini esga keltirish, uni hikoya qilib berish va h.k. 

2. Eshitish a’zolari orqali esda qolgan taassurotlarni esga keltirish mashqlari: derazadan 

tashqarida bo‘layotgan bo‘ronga quloq solish va tasavvur qilish; qirg‘oqqa kelib urilayotgan 

dengiz to‘lqinlarining shovullashiga quloq solish va tasavvur qilish; uzoqdan eshitilayotgan 

childirma, nay, tanbur ovozlariga quloq solish va tasavvur qilish va h.k. 

3. Hid bilish sezgi a’zolari orqali esda qolgan taassurotlarni esga keltirish mashqlari: 

dengiz, daryo, ko‘l hidini esga keltirish va tasavvur qilish; qovurilgan mol, tovuq, g‘oz 

go‘shtlarini esga keltirish va tasavvur qilish va h.k. 

4. Ta’m bilish sezgi a’zolari bo‘yicha esda qolgan taassurotlarni esga keltirish mashqlari: 

muzqaymoq va garimdori ta’mini esga keltirish va tasavvur qilish; qovun, olcha ta’mini esga 

keltirish va tasavvur qilish va h.k. 

5. Tana orqali sezgi a’zolari bo‘yicha esda qolgan taassurotlarni esga keltirish mashqlari: 

biror bir jonivorni ushlab ko‘rish yoki uni silash orqali sezish va tasavvur qilish: biror bir 

gazlamani, masalan ipak, jun, duxoba, kanob, gazlamalarini paypaslab ko‘rish: paypaslab 

ko‘rish orqali ro‘molcha, gazeta, kliyonka va gilam tagidagi predmetning nima ekanini 

aniqlatish va h.k. 

Talabalar beshta sezgi a’zolari bo‘yicha ishlangan mashqlarning hammasida predmetni 

sezishdan oldin ularning obrazlarini tasavvur qilib ko‘ra bilishlari kerak. So‘ngra o‘z 

taassurotlarini esga keltirib his tuyg‘ularini o‘sha paytning o‘zida uyg‘ota olishi oson bo‘ladi. 

Ko‘z bilan ko‘rish va quloq bilan eshitish-boshqa a’zolarga nisbatan ijodiy a’zolar ekanligini 

talabalarga eslatib o‘tish kerak.  

O‘qituvchi trening davomida talabalarga sahna bo‘ylab yurishga, chopishga, o‘tirgan 

holatda yurishga, sahnaga yonlama yurishga ko‘rsatma berishi, ularni hohlagan paytda 

to‘xtatishi (“stop” signalini nazarda tutilmoqda) mumkin. Talabalar “Stop kadr”da qolishadi. 

Kimdir bir oyoqda, kimdir engashgan, yana kimdir qo‘llari tepada va h.k.  

O‘qituvchi ularga “holatni oqlash” vazifasini topshiradi. “Holatni oqlash” bu to‘xtagan 

holatni mantiqiy davom ettirishdir. ya’ni qo‘llari tepada talaba – go‘yoki sahnaviy hamroh bilan 

koptok o‘ynayotgandek, bir oyoqda qolgan talaba – o‘zini xuddi cho‘loqdek ko‘rsatishi, 

engashgan talaba – to‘satdan yiqilib o‘zi to‘xtagan holatni mantiqan davom ettirish mumkin. Bu 

mashqning talabaga foydasi shuki, avvalo talabaning ijro mahorati o‘sadi, sahnadagi turli 

tasodifiy improvizatsion jihatlarga tayyor turadi. Tasavvuri va fikrlash doirasi kengayadi. 

Alohida jihati butun tanani tezlikda miya orqali bo‘ysindirishga va harakatga keltirishga 

erishadi. 

Rejissorlik va aktyorlik mahoratini rivojlantirishda mashqlarning o‘rni beqiyosdir. 

Chunki, rejissor va aktyor boshqa san’atkorlarga nisbatan, tabiatning ruhiy holatining 

turg‘insizligini hisobga olgan holda hamisha va muntazam mashq qilishga muhtoj shaxsdir. O‘z 

oldiga qo‘ygan maqsadni bajarish uchun uning psixo-fizik holati doim ijodiy tayyor turishi 

kerak. Agar sozanda soatlab o‘z asbobi bilan kuyni mashq qilmasa, raqqosa tinimsiz o‘z ustida 

shug‘ullanmasa, hofiz nafas sozlab turmasa, kuni bekor o‘tganday, aktyor ham o‘z ovozini, 

jussasini, mahoratini uzluksiz charxlab turishi shart. 

Talabaning fikrlash doirasini, tasavvuri va eng muhimi so‘z boyligini kuchaytirish uchun 

talabalarga “Mantiqiy hikoya” yozish vazifasi beriladi. Unga ko‘ra o‘qituvchi tomonidan bir 

turkumga xos predmetlar ishtirokida, talabaga hikoya janrini o‘zi tanlashi ixtiyorini (fantastik, 

komik va h.k. yo‘nalishda) bergan ravishda, kichik hajmli hikoya yozish topshiriladi.  

Mantiqiy hikoya talabaning gapga chechanligini, fikrlashini o‘stirishi, tasavvur va 

fantaziyani rivojlantirishni ta’minlaydi. Dunyoga dong‘i ketgan dramaturglar ham o‘z faoliyatini 

xuddi shu tartibda boshlaganini va o‘z ustida tinimsiz ishlab katta-katta pesalar yaratganini 

inkor etmaydi. Bu bilan aktyor-talabalarni dramaturg bo‘lishga undash emas, balki, 

dramaturgiya qonun-qoidalari bilan tanishtirish, eng muhimi K.Stanislavskiy aytganidek 

“Aktyor gapirishga usta bo‘lmog‘i kerak” fikriga e’tibor qaratishdir. 

Keyingi mashg‘ulotlarda aktyor-talabalarning fantaziyasini yanada charxlash maqsadida, 

turli xil turkumga xos predmetlar asosida hikoya yozish vazifasi berilishi mumkin. Masalan: oy, 

it, telefon, yoki buloq, maysa, shamol va h.k.   

Ba’zan tarbiya kundalik hayotimizda qanchalik ehtiyojga aylangan bo‘lsa, trening ham 

rejissor va aktyorlarga kundalik zaruratga aylanishi kerak. Ovoz yo‘llari, gavda xatti-harakati 

kundalik mashqqa o‘rganmasa, beo‘xshov qomatga aylanadi, sahnani tezda tark etadi. 

Qomatining go‘zalligi, plastik harakatlar bilan yuksak mahoratga ega bo‘lgan san’atkor sahnada 

uzoq yashaydi. Demakki, sahnaviy ijodda mashqning o‘z o‘rni bor. Rejissor va aktyor ijodi 

mashq bilan uzviy bog‘liqligini unutmaslik kerak.  

Xotira bо‘lajak rejissor uchun muhim kasbiy omil bо‘lib, xotirani mustahkamlashga 

asoslangan trening mashqlari bо‘lajak rejissorlarning kasbiy rivoji va yetukligini ta’minlashga 

xizmat qiladi. Masalan, bu borada “Yozuv mashinkasi” treningini olaylik. 

Talabalar yarim aylana shaklida joylashadi. Ular ketma-ketlikda alifbodagi hafrlarni va 

tinish belgilarni aytishadi. Qaysi talaba qaysi harfni aytgan bo‘lsa yozuv mashinkasidagi o‘sha 

harf vazifasini bajaradi. Pedagog tarafidan biror bir jumla, gap yoki she’riy misralar aytilishi 

mumkin. Masalan: “Yangi О‘zbekiston” sо‘zi. Mazkur so‘zni yozish uchun talabalar o‘zlariga 

tegishli harflarni qarsak orqali aytishadi. Bunda so‘zlar xuddi yozuv mashinkasi tugmachalari 

qatori yozilishi kerak. Gap oxirida talabalar birgalikda so‘zlardagi har bir bo‘g‘inni qarsak bilan 

hamohang aytishadi.  

Mashqning o‘tkazilish tartibi va bajarilishi talabalar ongiga singdirilgach, ularni yozuv 

mashinkasi tugmachalari kabi joylashtiriladi. Ya’ni talabalar uch qatorda turishadi. Birinchi 

qator stullarga o‘tiradi va harf yozayotganda o‘rnidan turib, qarsak chaladi va o‘zlariga tegishli 

harflarni aytishadi. Ikkinchi qator tik turishadi va o‘zlariga tegishli harflarni qarsak chalib 

aytishadi. Harf aytilayotgan vaqtda yarim o‘tirib turiladi. Uchinchi qator stullar ustida chiqadi 

va o‘zlariga tegishli harflarni aytishadi. Harf aytilayotganda, unga hamohang qarsak chalinadi 

va stullar ustida turgan holatda yarim o‘tirib turiladi. Talabalarning bunday uch qatorda turishi 

xuddi zinadek pasttdan tepaga ko‘tarilgan bo‘ladi.  

Diqqat rejissor va aktyorlik ijodida eng muhim va eng zarur elementlarining biridir. Inson 

hayotida diqqatsiz bir soniya ham yashay olmaganidek, aktyor ham sahnaviy sharoitda uzluksiz 

diqqat mezonida yashamog‘i kerak. Lekin shunisi borki, inson hayotning qonuni bo‘yicha 

beixtiyoriy diqqat mezonida yashashni o‘zida qoliplashtirib olgan bo‘ladi. Qachon, qay mahal, 

qanday paytda qanday diqqat-e’tibor qilishga inson moslashadi. Shu sababli ham inson 

hayotida beixtiyoriy diqqat mezonida yashaydi. Ammo, sahnada esa, sahnaviy ya’ni ixtiyoriy 

diqqat hayotdagidek o‘zidan-o‘zi kelib chiqmaydi. Aktyor uni o‘z ixtiyori bilan, sahnadagi 

berilgan shart-sharoitga mos qilib, o‘z qo‘li bilan vujudga keltiradi. Chunki sahnaviy hayot 

haqiqiy hayotning o‘zi emas, uning aksi.  

Sahnaviy diqqatni rivojlantirish uchun diqqatga oid trening mashqlaridan foydalanish 

lozim. Bu borada, “Bozor” treningini olaylik. Talabalar ikki guruhga ajratiladi. Sahnaning ikki 

tarafidan parallel joylashtiriladi. Har bir talaba uchun to‘g‘rida joylashgan talaba sahnaviy 

hamroh sanaladi. O‘ng tarafdagilar sotuvchi, chap tarafdagilar xaridor vazifasini bajaradi. 

Pedagogning maxsus ko‘rsatmasidan so‘ng sotuvchilar o‘z mollarini sotishni boshlaydi. 

Xaridorlar sotib olmoqchi bo‘lgan mollarini arzonroq narxga, sotuvchilar esa qimmatroq 

narxga sotib olishga harakat qiladi. Xarid jarayoni xuddi bozordagi g‘ala-g‘ovurni eslatadi. 

Bunday vaqtda xaridordan sotuvchining gapini aniq eshtishi va esda saqlab qolishi talab etiladi. 

Chunki, xaridor va sotuvchi orasida kamida 2-3 metr masofa bo‘ladi. Atrofda esa boshqa 

talabalar ham mazkur mashqni bajarayotgan bo‘ladi.  

Biroz vaqt o‘tgach pedagog vazifani tugatishni so‘raydi. Va xaridor talabalardan nima 

sotib olmoqchi bo‘lganini, molning dastlabki narxi necha so‘mligi, sotuvchi necha so‘mga 

bermoqchi ekanligini va xarid vaqtida bo‘lgan boshqa suhbatlarni so‘raydi. Sotuvchining 

gaplarini nechog‘lik eshitganligini bilish uchun sotuvchining o‘zidan so‘raladi. Bu mashq 

talabaning nafaqat diqqatini, balki uning eshitish qobiliyatini ham kuchaytiradi. Mashq 

bajarilgach o‘ng tomondagilar va chap tomondagilar vazifasi almashtiriladi.  

Bо‘lajak rejissor va aktyor uchun xotira, diqqat kabi tasavvur ham muhim ahamiyatga ega. 

Sahnaviy tasavvur bu – rejissor va aktyor o‘z tasavvurida paydo bo‘lgan voqealarni, ichki 

sezgilari orqali, xayolan ijro eta olishidir. Bu borada “Bu nima?” treningi ahamiyatli va 

samaraldir.  

Birinchi talaba toza oq varaqqa qalam bilan bir chiziq chizadi. Keyingi talaba mazkur 

chiziqqa qarab tasavvurida paydo bo‘lgan predmetni aytadi va o‘zi ham ushbu chiziqqa bitta 

harakatdan iborat qo‘shimcha chizadi. Uchinchi talaba varaqda paydo bo‘lgan shaklga qarab 

tasavvurida paydo bo‘lgan predmetni aytadi va o‘zi ham ushbu shaklga bitta harakatdan iborat 

qo‘shimcha chizadi. O‘yin chizilgan shaklga hech kim hech qanday o‘zgarishlar kirita 

olmagunicha davom etadi. 

Trening mashqlari nafaqat birinchi bosqichda, balki har bir mashg‘ulotdan avval 

bajarilishi, shuningdek aktyor va rejissorning bir umrlik hamrohiga aylanashi lozim.  

Bо‘lajak rejaissyorlarning kasbiy kompetensiyalarini takomillashtirishda trening 

mashqlaridan foydalanish yuzasidan quyidagi xulosa va takliflar tavsiya etiladi: 

– trening mashqlaridan foydalanish bо‘lajak rejissorlarni mashg‘ulotga tayyorlashning 

sinalgan usuli bо‘lib mashg‘ulotga tayyorlashda talabaning jismoniy va ma’naviy mas’ulligini 

ta’minlaydi; 

– trening mashqlaridan foydalanish bо‘lajak rejissorning xotirasini mustahkamlaydi, 

diqqatini oshiradi va tasavvurini boyitadi; 

– trening mashqlaridan foydalanish bо‘lajak rejissorning tafakkurini badiiy jihatdan 

rivojlantiradi, ijodiy fantaziyasini о‘stiradi; 

– trening mashqlaridan foydalanish bо‘lajak rejissorning kasb etikasini va kasbi 

kompetensiyasini takomillashtiradi.  

Xulosa va takliflar. Trening mashqlari orqali o‘z ijodini rivojlantirib borib, kamolotga 

yetkaza olmagan rejissor haqiqiy mutaxassis bo‘la olmaydi. Rejissor ijodi tez olovlanib, uzoq 

yonadigan, tez soviydigan xususiyatga ega bo‘lishi zarur. Bunday ijodiy cho‘qqilarni rejissor 

uzoq yil davom etadigan kundalik mashqlar – treing mashqlari orqali zabt etishi mumkin. 

 
 

Адабиётлар/Литература/References: 

 

1. Ahmedov F.E. Ommaviy bayramlar rejissurasi asoslari. Darslik. – Toshkent: Aloqachi, 2008. 
– 424 b. 

2. Egamberdiyev F.T. Estrada va ommaviy tomoshalar rejissurasi. O‘quv qo‘llanma. – 
Toshkent: Fan va texnologiya, 2018. – 356 b. 

3. Mahmudov J. Aktyorlik mahorati. Darslik. – Toshkent: Bilim, 2005. – 192 b. 
4. Mahmudov J., Mahmudova H. Rejissura asoslari. Darslik. – Toshkent: О‘zbekiston milliy 

ensiklopediyasi, 2008. – 224 b. 
5. Mamatqosimov J.A. Aktyorlik mahorati. О‘quv qо‘llanma. – Toshkent: Lesson press, 2019. – 

220 b. 
6. Mamatqosimov J.A. Estrada va ommaviy tomoshalar rejissurasi. О‘quv qо‘llanma. – 

Toshkent: Lesson press, 2019. – 272 b. 
7. Sayfullayev B.S., Mamatqosimov J.A. Aktyorlik mahorati. Darslik. – Toshkent: Fan va 

texnologiya, 2012. – 388 b. 



SCIENCEPROBLEMS.UZ № 3 (3)-2023 йил  

 

217 

8. Umarov M., Yuldashev T. Rejissorlik va aktyorlik san’ati asoslari. Darslik. – Toshkent: 
Turon-Iqbol, 2018. – 320 b. 

9. Usmonov R.I. Rejissura. О‘quv qо‘llanma. – Toshkent: Fan, 1997. – 221 b. 
10. Xolmirzayev B.M. Rejissorning spektakl ustida ishlash jarayoni. Darslik. – Toshkent: 

Musiqa, 2009. – 232 b. 
11. Yusupova M.R. va boshqalar. Aktyorlik mahorati. O‘quv qo‘llanma. – Toshkent: O‘zR FA 

Asosiy kutubxonasi bosmaxonasi, 2015. – 128 b. 
  



 

 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 3 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 

ACTUAL PROBLEMS OF HUMANITIES AND SOCIAL SCIENCES 

 
 

 

 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

   ISSN: 2181-1342 (Online) 

       Сайт: https://scienceproblems.uz 

        DOI: 10.47390/1342V3I3Y2023 

 

mailto:scienceproblems.uz@gmail.com
https://scienceproblems.uz/

